
M110: Daz himelrîche

1,1 Michil bis du herro got unde lobelih harte .
1,2 michil ist din chraft uf dere himilisken warte .
1,3 din riche ist gelegen hohe obe allen richen .
1,4 dinem gualte mach niemen enphliehen noh entwichen .
1,5 des ne darf halt niemen waenen noh sinnen .
1,6 daz dir iemen ienner hine mege entrinnen .
1,7 dinere eren . dines wihstuomes ist niht zale .
1,8 uon oberist des himilis in daz abgrunte ze tale .
1,9 uon osteret in westert . uone mere ze mere .
1,10 lobent dih dere engile iouh dere mennisken here .
1,11 allenthalben des umberingis sint die dih erent .
1,12 sint . die iz ire chint ouh gerne guotliche lerent .
1,13 alle dine hantgetaete . alle dine geschefte .
1,14 sint umbeuangen mit dinere magenchrefte .
1,15 mit dinere zeswen ellenthaften tugende
1,16 sint beschirmit . sint gefirmit alter unde iugende .
1,17 sint elliu dinch bewaret . sint gliche gescharet
1,18 daz ire neheiniz daz andere uone geschihte ne daret .
1,19 nihwan also du uber ieglichiz uerhenges .
1,20 du daz cit also du wil churces unde lenges .
1,21 du hast in gebruche dinere gualtigen hente .
1,22 allere dinge anegenge iouh den ente .
1,23 ouh sint ze ware unuerholen in dinere gesihte .
1,24 allere brusten gluste . allere hercen urgihte .
1,25 uone diu heizzis du in chriechisken alfa & w
1,26 so iz uns hat chunt getan iohannis reuelatio .
1,27 des heiligen . des tiurlichen euangeliste .
1,28 dines sunterlichen trutes dn-e ih-u xpe .
1,29 wellent iz ouh walhe unde chrieche gnote suochen .
1,30 si uindent iz gescriben in hebreisken buochen .
1,31 daz du unzuiuilliche alles werches dinis .
1,32 eine bis initium unde eruollenter finis .

2,1 Selbe ne hast du anegenge noh uerwesenten ente .
2,2 dannen ne magen dih die stete noh die wente .
2,3 deheine halben umbegeben noh umbescriben .
2,4 uerrer noh naher . uz oder in getriben .
2,5 dih minnent unde erent . furhtent unde flegent driu riche .

2,6 dere du waltes . unde gehaltes . rihtes iouh phlihtes ungliche .
2,7 dei du cechest unde antreites . enges unde breites . also du wil .
2,8 hohest unde nideres . gebiutes ire sin luzcel oder uil .
2,9 meres oder minneres si nah dinem willen .
2,10 ane dih mach si niemen gesuiften noh gestillen .
2,11 niemen anderre chan si gerihten noh gecheren .
2,12 gezuhtigen . des libes oder dere sele reht geleren . daz eriste .
2,13 daz heriste ist daz firmamentum .
2,14 daz hat iemmer ane ce huote milia centum .
2,15 dar ubere uile manich tusent dere engile .
2,16 wider den iz eruehten ne magen die uberuengile .
2,17 daz hat din wihstuom so geuestenet uon deme anegenge .
2,18 de iz staete hat dere ewicheite in dere tage lenge .
2,19 gesliffen noh gewichen . noh geuallen ne mach .
2,20 sit diu erde uone dinem gebote dar unter gelach .
2,21 da wir uffe in unguis totliche leben .
2,22 unce wir den geist an dere hineuerte widere geben .
2,23 so uerente wir dizce leben untotlichen .
2,24 ob iz dir allererist hie beginnit wole lichen .
2,25 uone diu heizzet daz niderre terra morientium .
2,26 daz oberere dar ingegen terra uiuentium .
2,27 da bat der herro dauid daz sin teil muose sin .
2,28 dare scaffe ih bi dinen gnadun ouh gerne daz min .
2,29 wande da niemen erwirdit . ceget . noh erstirbit .
2,30 hie uerbiderbet sih der lib unce er gare uerderbit .
2,31 des geschihit weiz ih wole alanch da niht .
2,32 da ewicliche schinit daz uncegancliche

3,1 lieht . Da uffe ist owi daz wunnesame himilriche .
3,2 deme sint dei anderen zuei dere eren uile ungliche .
3,3 dei ih da uore mit dere rede geruoret han .
3,4 daz si ouh dir mit rehte sin untertan .
3,5 dannen ih noh gnuoch sagen sol obe got wil .
3,6 wande diu sele uorderet so getan spil .
3,7 unde ire daz uor allen dingen ist suozze .
3,8 daz si mit ire gote so unde sus lantrehten muozze .
3,9 dere eren ist iz uns iouh des wesennes uerre obe .
3,10 da dih gedihte erheuent mit sange iouh mit lobe .
3,11 dine engile here canore iubilo ane unterlaz .
3,12 da ist der bezziste der suozziste waz .
3,13 da diu salige burch tageliches gecimberet wirt .
3,14 da du selbe inne bist chunich unde wirt .
3,15 dar ine gent uon uier halben zuelf burgetor .
3,16 da stet inne diu schone phalence hohe inbor .
3,17 da umbe in glichere antreite zuelf turne .
3,18 die sint erfullet mit lobesanges scalle diurno .
3,19 mit den edelen steinen sint si wole gecinnit .
3,20 in ebener mazze . du hast grozze geminnit .

Referenzkorpus Mittelhochdeutsch v2.0 (https://linguistics.rub.de/rem) 2

https://linguistics.rub.de/rem


M110: Daz himelrîche Modernisierter Lesetext

3,21 den du z en ewen dar uf hast wesen geschaffet .
3,22 si ne ruochent waz der uiant uzzerhalbe gechlaffet .
3,23 innerhalbe habent si sicherheite grozze .
3,24 si ne erchoment uone sinem itelen dozze .
3,25 ob er ouh dare getorste oder mohte genaehen .
3,26 ih gloube wole daz si in aue uallen saehen .
3,27 die in e wilen sahen unsamfte benichen .
3,28 also die donerstrale die me sihit gahes uerblichen .
3,29 wande die selben habent die burch noh in ire huote .
3,30 also si sie do behabeten mit statigem muote .
3,31 den si heten unde habent zuo ire herren liebe .
3,32 si ne lazzent dar naher geluogen die nahtdiebe .

4,1 Diu naht dirre werlte scaetewet dar in alanch niht .
4,2 iht mere ne schinet da des werltlichen tages lieht .
4,3 got selbe erliuhtet die burch iouh den sal dar inne .
4,4 si ne bedarf liehtes . des sunnen noh dere maninne .
4,5 dere sternen hat si rat iouh anderre liehtuazze .
4,6 uon reinem golde glenstet ein ieglih ire gazze .
4,7 die mure sint alumbe mit golde gewieret .
4,8 sint mit aller slaht uare gimmen wole gecieret .
4,9 des sales estrih ist mit uehen steinen gestrowet .
4,10 da has du herro die burgare wole mit gefrowet .
4,11 da zuo ne gebristet glases noh saphiris .
4,12 uon den saligen wirt da gesehen diu schone iris .
4,13 in dere witen umbeuerte des hohstuoles .
4,14 ce sicherheite hinnen mere des uiantlichen wuoles .
4,15 den der tiuvel unter den engilen wilen begie .
4,16 do er hie beuore ingegen dir ce widerbruhte geuie .
4,17 daz wir unter deme der uf deme stuole sizcit .
4,18 uone des uorhten der wuotrih angistliche suizcet .
4,19 alles unfrides mere suln guisliche sicher sin .
4,20 daz dar ane ist gotes gnaden ouh worden schin .
4,21 daz er an sineme gerihte phleget neheinere miete .
4,22 der in iseninere gerte rihtet liute unde diete .
4,23 unde brichet si cesamene daz ire got ergaz .
4,24 die den unfride machent . also eines hauenaeres uaz .
4,25 dannen ist uns ouh iris in chriechisker zungen .
4,26 diche uon den alten buohmeisteren uore gesungen .
4,27 de iz si geheizzen name des regenbogen .
4,28 den me ofte sihit so den himil habent bezogen . dei tunchelen .
4,29 iouh dei dichen regenwolchen .
4,30 daz alliche niht gewizzenlih ist den smahuolchen .
4,31 die chunst lazze wir besunter den dinen wole geerten .
4,32 in dinere e uernunstliche den allerebeste gelerten .

5,1 Ih ne getar nah deme geiste erbalden me baz .
5,2 c erluogenne sine suntergenge bin ih leider uile laz .

5,3 sumich unde seine geistlichiu dinch ersuochen
5,4 iouh dere ih guissiz urchunde uinde an den buochen .
5,5 so ih furhte daz mih gahes ce dere unwarheite .
5,6 min unuorbesehener sin unguaerliche uerleite .
5,7 unde so ih waene daz ih zuo dere warheite done .
5,8 din getougenez urteile getribet mih der uone .
5,9 daz ih uerliese die arbeite minere anedaehte .
5,10 da ih gerne minen antheiz fure dih braehte .
5,11 doh sage ih daz mih geleret hat min magezoge .
5,12 uon gehilwe unde heitere wirt der regenboge .
5,13 uone des sunnen wirmen iouh dere wolchene fiuhte .
5,14 also des fiures glanst durh daz wazzer liuhte .
5,15 daz dritte dar unter ist des himiles uarwe gluche .
5,16 ih waene in diu erde an ietwederem orte zuo sih luche .
5,17 da gestet dere boge uon uier furstlichen elementis .
5,18 dei uns temperent die atemzuht anime calentis .
5,19 iouh in alle wis die staete behabent des gesuntes .
5,20 nah dinere gesezcede in die tieffe allere dinge gruntes .
5,21 dar wir gelangen
5,22 mit fiumf sinnen des libes ne magen . mit fiumuen dere sele waz mage wir

dannen sagen .
5,23 nihwan daz du herro got antreitaere dere dinge .
5,24 ein herlih wunter bist suie halt uns dar ane gelinge .
5,25 du maches uns daz dinch ce wuntere unde ce wunnen .
5,26 ob wir sin unde rede ne hieten die wir niemmer guunnen .
5,27 nu has du uns hohe unde tieffe des sinnes gegeben .
5,28 tuo dar zuo daz wir in lenge unde in breite zieren daz leben .
5,29 nah dinen hulden nah unseren notdurten mit guote .
5,30 so wirt uns geringet unde geliuteret uone dir daz gemuote .
5,31 daz wir gedenchen wes unsih der regenboge manet .
5,32 so sin diu gehuct uon anderen sachen erwanet .

6,1 Wazzer unde fiur sint schinich an dem regenbogen .
6,2 dei ih bildicliche in die rede han gezogen .
6,3 durh daz si bediu sint helflih unde heilsame .
6,4 ire ietwederez ist ouh egeslih unde freissame .
6,5 so si uon dere liute sunten ubermaezzich sint .
6,6 unde si dar zuo tribent daz weter unde der heifter wint .
6,7 wazzer unde fiur sint zuei starchiu gotes gerihte .
6,8 dei dere werlte allere sint offen ce gesihte .
6,9 mit deme wazzere ward diu werlt hie beuore gereinet .
6,10 mit deme fiure here nah an den die sih habent uermeinet .
6,11 die do gotes hulde heten . gnasen in dere archa .
6,12 die denne in sinen gnaden sint gesigent starche .
6,13 do bestuonten nihwan aht menniscken in dere sinfluote .
6,14 die rehte in aht saelden gelebent gnesent in dere gluote .
6,15 do ward diu erde uon dere liute unrehte gewasken .
6,16 denne wirdit si uberal mit rehte becheret in asken .

6,17 daz ergangene wizze wir . des chumftigen gewarte wir .
6,18 de iz gnaediclih uber unsih werde des dige wir ce dir .
6,19 des louges uarwe die wir an dem bogen sehen .
6,20 warnet unsih christene wir dere glouben ueriehen .
6,21 daz wir ce dem iungisten urteile haben sorgen .
6,22 de iz uns uon unguissere sicherheite iht si uerborgen .
6,23 daz wir ienez mere ne furhten tuot er uns ouh chunt .
6,24 dannen heizzet irin ouh fride der chriechiske munt .
6,25 wande er dinen fride uore zeichinit den liuten .
6,26 daz wir chunnen gedenchen we iz sule bediuten .
6,27 daz in dine holden umbe dinen stuol sehent .
6,28 da dir einem got dine barmherce ueriehent .
6,29 des wir sumeliche noh nih ne magen wizzen .
6,30 wir unsih minner deme rehten haben geflizzen .
6,31 in dinen wunteren herro mit geistlichere trifte .
6,32 so iz die leraere habent in dere heiligen scrifte .

7,1 Noh sa die wizzen iz ce durhslahte alanch niht .
7,2 unze uns ce iungiste erschinet daz ewige lieht .
7,3 daz den schate uerwiset dere nebeluinsteren naht .
7,4 da unsih inne der alte uiant ie ane faht .
7,5 unde die tunchelen blintheit dirre werlte cestoret .
7,6 so diu iungiste trumbeschelle wirdit gehoret .
7,7 des sibenten erzengiles mit dere maginchrefte .
7,8 daz si erwechet alle redeliche geschefte .
7,9 die des liblichen todes unce dare entslaffen sint .
7,10 unde eroffenet besuntere ieglichiu gotes chint .
7,11 da beginnet me allererist sehen uzzen unde innen .
7,12 wie zierliche dei gadem elliu den ce minnen .
7,13 mit deme reinen golde sint gemuset unde gesmelcet .
7,14 die hie nehein not suaeriu noh gaehiu uerhelcet .
7,15 uone guotes willen . rehtere werche uestere anedaehten .
7,16 suie gnote . suie harte sie die aehtaere ane uaehten .
7,17 suie sere . si ie mere gemuot diche waeren .
7,18 uone den uerlogenen . den ungezogenen werltminnaeren .
7,19 die sih selben gote ire schephaere freidigten .
7,20 unde sie mit worten unde werchen leidigten .
7,21 die den widermuoten allen manliche gestent .
7,22 die dere notdurfticlichen gedulte niht abe ne gent .
7,23 noh weiche entwichent dere werltlichen leidwente .
7,24 owi wie schone die innerhalbe dere murwente .
7,25 dere saligen heimote barm in sih enphahet .
7,26 wie liebliche sih got in . unde sie ime naehet .
7,27 welhe semfte mit dere meisten zumfte da guinnent .
7,28 die hie durh got die uiante tragent unde minnent .
7,29 die in ime liebent die friunte ane lasteres meile .
7,30 die bechoment ime selben da besuntere in erbes teile .
7,31 wande du herro die heren martirare uor allen minnis .

7,32 so du noh got in allen offene richesen beginnis .

8,1 Uf deri burchmuren ist allezane dere engile huote .
8,2 die uns bi dinen gnaden sint greht ce alleme guote .
8,3 da du mit besezcet has alleumbe dere cinnen cile .
8,4 die ne gesuigent ouh dines lobes neheine wile .
8,5 dine ere . din lob singent si ce allen stunden .
8,6 uone grozzem wihstuome has du iz allez erfunden .
8,7 daz diu burch guorht ist uon lebentigen steinen .
8,8 da sih die muoden an die linebergen suln leinen .
8,9 die gahes ie mitent uon deme ellente entrinnent .
8,10 ih weiz si gotes gnaden da semfte unde ruowe guinnent .
8,11 da die uernozzenen suln in dere ewicheite wider wohsen .
8,12 da ne stozzent sie die egesliche gehurnte helleohsen .
8,13 die bechlibent werdent da milticliche gelabet .
8,14 die hungerigen die durstigen werdent da gehabet .
8,15 in dinem hus staeticliche ce uollere wirtschefte .
8,16 herro christ chunich mit din selbes wertschefte .
8,17 wande du in da guotliche selbe wil dienen .
8,18 da ne uersmahet herro dir lob den anderen niemen .
8,19 da sint die herren iouh die armen alle gliche .
8,20 da teilit unsere ieglichem sine gebe got der riche .
8,21 also er die mazze an unseren guirhten weiz .
8,22 da ne wirdit uerbiderbet daz scaf noh diu geiz .
8,23 ce deme dienste ne wirdit erslagen stier noh boch .
8,24 an daz fiur ne leget me neweder bloh noh stoch .
8,25 erwirmen ne bedarf me ire dare gezogen oder gefuoret .
8,26 hizce noh frost noh dehein ungemah sie ne ruoret .
8,27 die mit guoten werchen unde willen dare gelentent .
8,28 uone diu ist iz in heillih die iht fure gesentent .
8,29 si uindent iz an den seleden allez guis unde greht .
8,30 da ist miete unde lon . gnade unde reht .
8,31 wir ueriehen herro da si geistlih leben .
8,32 man ne bedarf da weuel noh warf spinnen noh weben .

9,1 Ire gewaete die da sint ist daz ewige lieht .
9,2 uone diu ne bedurfen si dere badeguante alanch niht .
9,3 si ne uorderent ouh uaelen niht unde mantele .
9,4 sumeres noh winteres ze weterlichem wantele .
9,5 si ne legent ze naehiste dere lih hemide noh bruoche .
9,6 umbe chursenne unde bellice habent si neheine ruoche .
9,7 ce nihte wellent si so oder sus uarwe roche .
9,8 dei bein ne bedechent in hosen noh die linsoche .
9,9 wiz noh suarzmale scuohe beduingent in die fuozze .
9,10 ih waene ie dere durften deheiniu geruozze .
9,11 uone diu ne spulgent si da neweder schephen noh naen .
9,12 durh ezzen ne bedarf me daz brot bachen noh baen .
9,13 durh zuomuose fleisc unde uiske sieden noh sulcen .

9,14 durh trinchen haberen noh gersten ce biere mulcen .
9,15 si ne gerent durh den durst iemmer metes noh wines .
9,16 oder ce wollibe morates noh trinchenes deheines .
9,17 eiere unde chaese ne tuont si da gesoten noh gebraten .
9,18 got du maht in ane dei elliu sus wole geraten .
9,19 si ne tuont einiz noh daz andere uf deme harste gerostet .
9,20 allere ire notdurfte werdent si mit deme heile getrostet .
9,21 daz mit in niemen mere ringit noh ne fihtit .
9,22 ane straelaere unde bursten wirdit in daz har geslihtit .
9,23 si ruowent da ane uederbete . bolstaere unde chusse .
9,24 nehein wert hat der chozce da also uile so diu zusse .
9,25 undurft ist in lihlachen iouh dere badelachen .
9,26 si sint is alles ueruangen mit geistlichen sachen .
9,27 mit geistlichen dingen ist iz in allez uerwandelet .
9,28 suer der anderes iht ane waenet der hat uerhandelet .
9,29 die sele ne phlegent ce bade seiffen noh louge . sie
9,30 ne zierent ouh uingerlin . ringe noh bouge .
9,31 nuskelin uone goldes gesmelce noh die halssnuore .
9,32 ne biderbent si da deweder ce liebe oder ce gefuore .

10,1 Nihne brennet der sunne die da sint uber tach .
10,2 wande er mit glanstes hizce dar gelangen ne mach .
10,3 noh diu mane fiuhtet dar ingegen uber naht .
10,4 da ne ist uon luftes geduere neheiner slaht unmaht .
10,5 da ne ist uone missehelle nehein uiantlih zuiwurft .
10,6 dannen ist der ouh neheines suonaeres durft .
10,7 niemen wil noh ne mach den fride da gebrechen .
10,8 waz bedorften si denne uogetes oder uorsprechen .
10,9 ire wesen ist gezechet in michelere gliherte .
10,10 in semfte unde in suifte ist allez ire geuerte .
10,11 si ne arbeitent mit fuozzen noh mit hanten .
10,12 si ne erlenchent sih nienner an den anewanten .
10,13 wege unde brucke sint alle sleht unde sicher gemachet .
10,14 alles ungemaches habent sih uercigen unde uersachet .
10,15 alle die mit dir da z en ewen staeticliche suln sin .
10,16 durh die got herro gnaedich erbarme dih min .
10,17 unde gib mir daz ih ane dem iungisten merde .
10,18 diner gotelichen gnaden iht uerteilet werde .
10,19 noh sogetanere eren diu den dinen da geschihit .
10,20 die daz ouge uore werltlichen molten hie nih ne sihit .
10,21 die daz ore des totlichen libes nih ne horet .
10,22 die wile iz des werltlichen geludemes doz betoret .
10,23 diu in des mennisken herce ab infimis nih ne stiget .
10,24 halt enne obene uon gnaden here nider siget .
10,25 unde des mennisken broden sin uf ce sih ziuhet .
10,26 unde machet daz er schiuhente uerfliuhet .
10,27 elliu dei schedelichen oblectamenta carnis .
10,28 al da nah so du herro in wercliche warnis .

10,29 mit des heiligen geistes trostlichere unctione .
10,30 unde in inwertes gestunges salubri compunctione .
10,31 daz er lieben beginnet elliu dei dere sele sint pfutura .
10,32 also er si ce eriste hete . in dere unuerwerten natura .

11,1 Vmbe den stuol sint dei heren quatuor animalia .
11,2 dei dine ere bridigent . din lob singent inter alia .
11,3 unde uore so uile si naher schowent dine getougene .
11,4 wande si uorne unde hinten uolliu sint dere ougene .
11,5 dei in dinem lobe da unde hie sint uniuersalia .
11,6 dere wir uergezzen noh gesuigen suln inter alia .
11,7 unde uor anderen dei da ce himile gesehen sint .
11,8 uon den saligen ougen dei gare erwenet sint .
11,9 in die hohe schowente uon des fleiskes glusten .
11,10 dannen die irdisken allezane sigent ce flusten .
11,11 niht ce guinne deheines frumen dere sele .
11,12 den diu hilfe chomen solte celestis medele .
11,13 der helfliche trost des geistes uone deme stuole .
11,14 der uns bringet dere sunten iouh des wices urchuole .
11,15 so dannen erhoret werdent stimme iouh donerbliche .
11,16 die der uone uarent mit brinnenten liehten diche .
11,17 daz wir bi den gotes sihtigen wunteren cesamene lesen .
11,18 in welhe wis die sele here nah suln gnesen .
11,19 so wir ettewie gedenchen waz die stimme luten .
11,20 waz die donerbliche . waz dei brinnenten lieht bediuten .
11,21 waz uns in uier biliden dei uier animalia ceigen .
11,22 daz wir unsih gotes chreften diemuoticliche neigen .
11,23 der so getaniu wunter tuot in himile unde in erde .
11,24 daz ire unser ieglih hie unde da uernunstich werde .
11,25 ce heile unde ce gnaden in den himilisken choren .
11,26 da wir die getougene alle gesehen unde gehoren .

12,1 da sizcent uore dir in ire erhaften sezzelen .
12,2 die gedihte wegent unde helfent uns agezzelen .
12,3 die geerten uiginti quatuor seniores .
12,4 die du allezane so wir glouben erhores .
12,5 gnaedicliche umbe unsere ellenten note .
12,6 daz unsih der alte widerwarte iht ertote .
12,7 also wir iht getuon wider dinen hulden .
12,8 oder wir iht uersumen uon unseren sculden .
12,9 des wir uon christenlichem rehte tuon solten .
12,10 de iz uns nah unseren guirhten nih ne werde uergolten .
12,11 e wir iz uertielgen mit riuwe unde buozze .
12,12 daz wir des uone dir guinnen willen unde muozze .
12,13 so dih dinere gnaden bitent die zuir zuelf herren .
12,14 daz uns gewerren ne mege nahen noh uerren .
12,15 des uiantes lage in disem wadligen ellente .
12,16 daz er uns mit unchusten die heimuart iht erwente .

12,17 daz wir beschirmet sin unter dinere herschefte .
12,18 noh uon ime abe geleitet werden ire gnozschefte .
12,19 die si gerne here nah ce geburen haben wellent .
12,20 unde dir dar umbe ire coronas ce eren uersellent .
12,21 unde bietent sih dir diemuoticliche ce fuozzen .
12,22 daz si dih mit eren lobeliche gruozzen .
12,23 umbe unser ewigiz heil daz si der mite weruent .
12,24 daz wir werden also sie in dir spiritu feruent .
12,25 grehte ce dinem dienste ce diner gehorsame .
12,26 uber die so diche geladet ist din heiliger name .
12,27 daz du unsih in deme zuiuile nih ne uerlazzest .
12,28 unze du die bechorunge suiftente gemazzest .
12,29 da wir in disem ellente mit birn besuaeret .
12,30 unde uerdruches der unser uiantliche uaret .
12,31 den leidigen satanat mit sinen gelouften .
12,32 beschirmes aue durh ire gebet unsih dine getouften;

